
   Чăваш çăкăрĕ

   Энтип Ваççи | Сăвă

   Вăрлăхне кура пулать пур çимĕç, —

Вĕрентетчĕç ваттисем пире.

Ĕмĕртен çавна сăнанă имĕш

Çын çамка тирне пĕре-пĕре.

Сиплĕ çумăр та, хĕвел ăшши те

Кирлине, паллах, манман вĕсем...

Эп çакна ас илтĕм, шурă çитĕ

Çаврака сĕтелĕме витсен.



Çĕр çынни... Епле пĕлсе, хаваслăн

Вăл çĕре хĕвел пĕрчи акать!

Çавăнпа пуль çăкăрĕ чăвашăн

Хĕвелпе Çĕр евĕр çаврака.

Çавăнпа анчах-ши? Çук-тăр, çук-тăр:

Акнă чух та вут умĕнче

Йӳçнĕ чустине унанă чух та

Шухăшĕ ун — Çĕр туртăмĕнче...



Çĕр çыннин тĕнчи ял пулнă ĕлĕк.

Халь — уçăлнăçем ăс, чун тӳпи —

Каçсерен курать вăл тертлĕ тĕлĕк:

Хăратать Çĕр чăмăрĕн шăпи!

Хĕç-пăшалсăр, вăрçăсăр тăвасшăн

Сирĕччĕ Çĕртен пур амака!

Çавăнпах пуль çăкăрĕ чăвашăн

Хĕвелпе Çĕр евĕр çаврака.

  